
雜詩四首

作者：韓愈　唐

本作品收錄於《昌黎先生集》

樊本作四首。以義考之，“鵲鳴聲楂楂”以下，當為別篇。公時為右庶子，而皇甫镈、

程異之徒用事，元和十一年也。故此詩及《讀東方朔雜事》、《譴瘧鬼》，皆指事托物

而作。

朝蠅不須驅，暮蚊不可拍。蠅蚊滿八區，可盡與相格。得時能幾時？與汝恣啖咋。[1]涼

風九月到，掃不見蹤跡。

鵲鳴聲楂楂，烏噪聲擭擭。[2]爭鬭庭宇間，持身博彈射。[3]黃鵠能忍饑，兩翅久不擘。

[4]蒼蒼雲海路，歲晚將無獲。[5]

截橑為欂櫨，[6]斫楹以為椽。束蒿以代之，[7]小大不相權。雖無風雨災，得不覆且顛。

解轡棄騏驥，蹇驢鞭使前。[8]昆侖高萬里，歲盡道古邅。停車臥輪下，絕意於神仙。

雀鳴朝營食，鳩鳴暮覓群。[9]獨有知時鶴，雖鳴不緣身。喑蟬終不鳴，有抱不列陳。[1

0]蛙黽鳴無謂，閤閤只亂人。

註釋

↑ 上徒敢切，下音責。

↑ 烏虢切。

↑ 間或作聞，非是。持或作將。

↑ 能忍或作忍長，非是。

↑ 歲晚或作晚歲。

↑ 《楚辭》：“桂棟兮蘭橑。”《選》：“擊欂櫨而將榮。”註：枬也。橑音老，又音

撩。欂櫨音博盧。

↑ 或作芡。

↑ 《北史》：陽休之曰：“將涉千里，殺騏驥而策蹇驢。”

↑ 覓或作求。

↑ 喑或作瘖，《本草》陶隱居曰：“啞蟬不能鳴者，雌蟬也。”

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

